


Эз калдырыйк
Бу дөньяга без килгәнбез

Эз калдырып китәр өчен:

Кемдер төзи кечкенә өй,

Кемдер – шәһәр, җитсә көче!

Безгә насыйп булган икән

Бу дөньяда туып яшәү –

Ни дә булса  калыр бездән!

Игелеккә өндәп дәшәм.

Эше гөрләп барганнарның

Эзләренә үсәр гөлләр.

Үз язмышын яндырганның

Тормышыннан калыр көлләр.

Уйламагыз, барыбызның

Атын истә тотарлар дип.

Мәрмәрләргә язылсак та,

Вакыт аны  тоныклар тик.

Әнә, исеме дә билгесез –
Урманнары тора шаулап!

Ә тарих никтер онытмый

Илләр басучыны яулап.

Гаделлекме? Яхшылыкның

Эзе калса бер исемсез?
 Мескенләнмик. Яшьнәп яшик – 
Хәтер үзе дә җисемсез.

Һәбер кеше киләчәккә

Хәтер-күпер сала икән.

Салат ясау рецепты да

Мирас булып кала икән!

